
  SURA YA KWANZA 

  IJUE HOFU 

 

ofu ni hisia ambayo kila mtu hupitia 

wakati fulani, iwe ni kusikia sauti ya 

kutisha nyuma yako gizani, 

kumuona mnyama wa kutisha  porini, au kuhisi 

mshangao unaotokana na jambo lolote la 

kuogopesha. Hii huonenekana dhahiri mwilini 

kama vile msisimko, mapigo ya moyo kwenda 

kasi, au hata kuganda mahali. Lakini hofu si 

rahisi kama inavyoonekana. Inazua maswali 

mengi: Nini husababisha hofu? Wakati gani ni 

ya kawaida au siyo ya kawaida? Je, tunapaswa 

kuepuka hofu, au inaweza kuwa na maana 

katika maisha yetu? Maswali haya 

H 



yanaonyesha kwamba hofu ni ngumu zaidi 

kuliko inavyofikiriwa. 

Hofu inafafanuliwa kama hisia kali 

isiyopendeza inayosababishwa na hatari au 

tishio la madhara. Inaweza kuwa nyepesi kama 

wasiwasi mdogo kuhusu jambo baya kutokea, 

au kuwa nzito kama hofu kuu inayokufanya 

ufikiri kukwepa hatari. Hofu kali zaidi, kama 

taharuki, huambatana na majibu ya kimwili 

kama vile mapigo ya moyo kwenda kasi au 

hisia ya kutaka kukimbia. Kiwango cha juu 

zaidi cha hofu, kinachoitwa woga mkubwa, 

kinaweza kukufanya ugande na kushindwa 

kufanya chochote. Viwango hivi vinaonyesha 

jinsi hofu inavyoathiri watu kwa njia tofauti 

tofauti kulingana na hali. 



Ingawa hofu ni hisia isiyopendeza, ina jukumu 

muhimu katika kutulinda. Inatuonya 

tunapokaribia hatari na kuandaa miili yetu 

kupambana au kukimbia. Mwitikio huu, 

unaoitwa "pambana au kimbia," ni muhimu 

kwa kuendelea kuishi. Kuelewa hofu 

hutusaidia kuona kwamba si hisia ya 

kuepukwa tu bali ni sehemu ya kawaida na 

muhimu ya maisha inayotulinda dhidi ya 

madhara. Hofu yaweza kusababishwa na 

matukio yasiyotazamiwa, matarajio 

yasiyotimizwa au 

mawazo hasi. 

Kuna usemi unasema: 

"Usipokuwa na 

malengo, unajipanga 

kushindwa." Hii 

“Hofu huzuia kuona 

kile ambacho Mungu 

amepanga kwa ajili 

yetu.” 



inamaanisha, usipokuwa na mipango yoyote, 

kesho yako haitakuwa na maana. Ile hali ya 

kutojua kitakachotokea wakati ujao, inaweza 

kusababisha hofu, kwa kuwa hujui kuhusu 

kitakachotokea wakati ujao. 

Ni kweli kwamba Mungu ana mipango na 

ahadi nzuri kwa ajili yetu, hata hivyo, hatuwezi 

kufaidika nazo 

tukiwa na hofu. 

Biblia inasema 

kuwa hofu 

haitokani na 

Mungu, hivyo tukiwa Wakristo hatupaswi 

kutawaliwa na hofu. “Maana Mungu hakutupa 

roho ya woga, bali ya nguvu na ya upendo na ya 

moyo wa kiasi” (2 Timotheo. 1:7). 

“Hofu mbaya ni kinyume 

cha ahadi na mipango ya 

Mungu kwa ajili ya 

maisha yetu.” 



Hofu ni silaha ya Shetani anayoitumia ili 

kutawala na kudhibiti akili, hisia na uwezo 

wetu wa kufanya maamuzi. Yakobo (Israeli) 

alipokuwa na hofu, Mungu alimwambia hivi: 

"Usiogope maana mimi ni pamoja nawe, 

usifadhaike maana mimi ni Mungu wako." (Isaya 

41:10a). Maneno hayo yanaonyesha kwamba 

Yakobo alikuwa na kikwazo (hofu), 

kilichofanya awe na shaka kuhusu ahadi za 

Mungu. Kutokana na hali yake wakati huo, ni 

kama hofu ilimwambia; ‘Hili haliwezekani.’ 

Kauli kama; “Utakufa, hakuna mtu katika 

familia yenu aliyefanikiwa, haiwezekani, 

huwezi kufanya, hili halikufai wewe,” Na 

mawazo mengine hasi. Ni njia anayoitumia 

Shetani kwa mafanikio ili kuharibu akili zetu 



tusiwe na hisia chanya, baada ya kusikia sauti 

ya Mungu. 

Tumeona kuwa hofu ni roho ambayo haitokani 

na Mungu. Hofu hufanya kitu kisicho halisi 

kionekane kuwa halisi. Huwezi kuwa na ujasiri 

wa kuchukua hatua thabiti kwa ajili ya 

malengo yako, ikiwa umetawaliwa na hofu. 

John F. Kennedy rais wa 35 wa Marekani 

aliwahi kusema: 

"Usiruhusu hofu 

yako, ikuzuie 

kupambania 

malengo yako." 

Kama vile ambavyo imani huamini katika 

uwezo wa Mungu kufanya kitu chochote, hofu 

huamini katika kutokea kwa kila kitu kibaya. 

“Malengo yanaweza 

kuwa ngazi kwenye 

mafanikio yako, lakini 

hofu inaweza kukuzuia.” 

 



Hivyo, unapokuwa na hofu unawaza kuhusu 

mambo mabaya yaliyokupata maishani mwako 

zamani, jambo hilo hufanya uanze kujidharau 

na kujilinganisha na wengine. 

